
Дәрістің негізгі терминдері

Мораль (латын moralіs – әдет-ғұрып) – адамдар мен әлеуметтік бірлестіктер арасындағы 
қарым-қатынастарды реттейтін қағида; адамның мінез-құлқын реттеу қызметтерін атқаратын 
әлеуметтік институт. 

Моральдық даму теориясы – адамдардың дұрыс немесе бұрыс әрекеттер туралы 
ойлауының нақты белгілерін анықтайды. 

Журналист – газет-журнал немесе радио мен теледидар жұмысын атқарып, шығармашылық 
қызмет жасайды. Ол редакция жұмысында бірінші – ұйымдастырушылық, екінші – әдеби 
өңдеу, үшінші – шығармашылықпен айналысады. 

Интернет (ағылш. Internet – International Network) – компьютерлік серверлердің бүкіләлемдік 
желісі. 

Моральдық тұрғыда  жетілген кәсіби  медиа маман 

Бүгінгідей әркім Интернетке ие сандық (digital) технологияның қарқынды дамып жатқан 
ғасырында әркім бұқаралық коммуникацияның тұтынушысы да, жасаушысы да бола алады. Сол 
себепті де көптеген ақпарат агенттігі аудитория мен ақшаны көптеп тарту үшін керектінің бәрін 
істейді, өйткені олар көрермен тарапынан күшті бәсекелестік қысымға түседі. Сондықтан қазір 
бұқаралық медиада қызмет ететін мамандар үшін жоғары этикалық стандарттарды меңгеру, 
оны жұмыс барысында қолдану бұрынғыдан да маңызды бола түсті. Бұл дәрістен сіз этикалық 
шешім қабылдау сатыларымен қатар моральдық талғампаздықты үйренетін боласыз. Одан 
кейін сіз өз этикасы мен мамандық талаптары арасындағы қарама-қайшылықтарға тап болған 
жас тілшінің оқиғасымен таныса отырып, сол арқылы өз-өзіңізді тексеріп, моральдық дамуға 
мүмкіндік аласыз. 

Моральдық даму теориясы

Адамның моральдық дамуының ең үздік аналогиясы – туған тілімізді меңгеру. Бұл 
екі процесс те бірізді дамуға негізделген. Екеуі де қоршаған ортамен тығыз байланысты 
болады, яғни адами тұрғыдан жетілу үшін айналадағы адамдардың әсері көп деген сөз. 
Коммуникациялық қабілет секілді моральдық жан-жақтылық сіздің әдетте қалай әрекет 
ететініңізді емес, сіздің қолыңыздан не келетінін көрсетеді. Адам бойындағы қабілеттер 
мен оның қол жеткізген жетістіктерінің айырмашылығы осында. Айталық, сіз Оксфорд 
профессорлары секілді шабыттана сөйлей аласыз, алайда асханада тапсырыс берген кезде 
олай сөйлей алмайсыз ғой (сөйлемеуге де тиіссіз). Тіпті, сіз ең күрделі моральдық пайымдауға 
қабілетті болсаңыз да, көлігіңізде отырып, қоғамға қалай пайда келтіру туралы ойлаймын деп 
артыңыздағы көліктерге кедергі жасай алмайсыз. Моральдық дамудың бірізді әрі болжалды 
сипаты психологтардың адамның күрделі пайымдауларға дейінгі даму сатыларын көрсететін 
маңызды белгілерін анықтауына түрткі болды. 

Моральдық даму теориясындағы тұлғалар

Моральдық даму туралы зерттеулер ХХ ғасырдың ортасында швейцариялық психолог Жан 
Пиаженің еңбектерінен басталды. Балалардың ойын барысында құрастыратын ережелерін 
зерттей отырып, Жан Пиаже бала кездегі ойынның уақыт өте келе мінез-құлыққа әсер етіп, 
дүниетанымын қалыптастырып, қоғамдағы өзінің орнын белгілеуге алғышарт болатынын 
анықтады. Пиаже бара-бара олардың қабілеттерінің талаптары да олардың әділдік туралы 
түсініктері секілді күрделене түсетінін жеткізді. Пиаженің еңбегін дамытқан психолог Лоурент 
Кольберг моральдық даму теориясының атасы саналады. Ол бірінші болып адамдардың 

дұрыс немесе бұрыс әрекеттер туралы ойлауының нақты белгілерін көрсетті. Мораль туралы 
зерттейтін психологтар Уильям Перри мен Кэрол Гиллиганның еңбектері сияқты оның 
теориясы да адамның пайымдау деңгейі белгілі бір шешім қабылдауға әсер ететінін көрсетеді. 
Дербес әрекет – моральдық дамудың маңызды аспектісі. Моральдық талғампаздық тек зиян 
келтірмейтін және көпшілікке пайдасы тиетін таңдау жасауды ғана емес, таңдау жасауға дұрыс 
себептердің әсер етуін көздейді. Сол сияқты моральдық тұрғыда дамыған медиа маман, мейлі 
ол жаңалықтар қызметіндегі редактор немесе блогы бар жеке маман болсын, дұрыс және 
сенімді ақпарат береді. 

Моральдық дамудың бастапқы сатысы

Балалар айналадағы адамдарға қандай көзқараста болу керектігін таңдағанда, қарапа-         
йым әдістерге жүгінеді: олар ықпалды адамдардың айтқанын істейді. Гиллиган, Кольберг 
пен Перри бұл бейімділікті әртүрлі қырынан зерттеп, бірнеше қорытындыға келді. Гиллиган 
моральдық тұрғыда дамымаған адам өзін әлсіз сезініп, оған зиян етуі мүмкін адамдардан өзін 
қорғауы үшін жұмыс істейтінін айтты. Кольберг моральдық дамудың бастапқы сатысындағы 
адам сый-сияпат алып, жазадан қашқысы келеді деген қорытындыға келді. Перри этикалық 
және интеллектуалды дамудың алғашқы сатыларында адам догматикалық сипатта 
болатынын, дұрыс шешім қабылдау үшін оған айналасындағылардың беделі әсер ететінін 
айтты. Біз моральдық деңгейіміз қандай болса да, кейде образға сай келетін беделге жауап 
береміз. Энергияны күрделі этикалық шешім қабылдау үшін сақтаған жөн. 

Моральдық дамудың қарапайым сатысы

Моральдық дамудың ортаңғы сатысы қарапайым саты деп аталады. Себебі бұл деңгейде 
адам уақытының көп бөлігін жұмыста өткізеді. Гиллиган бұл сатыдағы адамдардың қолында 
билік болатынын, өз қабілетін дұрыс пайдалану басқа да адамдарға пайда әкелетінін 
айтады. Кольберг бұл сатыдағы адамның моральдық дамуының белгісі ретінде олардың 
этикалық тұрғыдан дұрыс немесе бұрыс шешім қабылдарда заңдарға, ережелерге немесе 
қатарластарына назар аударатынын жазды. Перри релятивизм терминін ұсынды. Адам 
топтық нормаларға сай болуы тиіс кез келген жағдайда жалпыға ортақ мораль элементтері 
болады. Мысалы, колледж сыныбын алайық. Мұғалім сөйлегенде немесе оқушылар, 
студенттер сынып сағатында мәтіндерді оқығанда барлығы да шартты түрде қабылданған 
тәртіпке бағынады. Бұл сіз тағылымдамадан өтуге барған немесе жұмысқа орналасқан кез 
келген жерде болуы мүмкін. Сізге сол жердегі қарым-қатынастарға, адамдардың әрекеті мен 
басшыңыздың тапсырмаларына, басқа да жағдайларға бейімделу үшін, өзіңізді қалай ұстау 
керек екенін анықтауға уақыт қажет. Білікті мамандар күн сайын басқаларға қатысты қандай 
әрекеттің дұрыс екенін білу үшін жүздеген таңдау жасауға мәжбүр. Біз автобуста бір-бірімізге 
соқтығысып қалғанда ренжімейміз. Кітапханада шуламаймыз. Бұл таңдаулардың барлығы көп 
саналы ойды қажет етпейді, бұл – жазылмаған қағида. Біз оларды қарапайым мораль ретінде 
танығандықтан, соған сай әрекет етеміз. 

Моральдық дамудың қарапайым сатысы

Уақыт өте келе адамның дербес шешім қабылдауын қажет ететін күн де туады. Бұл кезде 
беделді адамдардың шешімдері жеке мәселелерге жауап бере алмайды. Көпшілікке еру де дұрыс 
болмауы мүмкін. Әр адам өз әрекетіне жауапты екенін түсіну моральдық дамудың маңызды 
сатыларының бірі саналады. Моральдық шешім қабылдау дербес әрекет ретінде бағаланады. 
Адам оны айтқанды істеу немесе сыртқы ережелерге бағыну рефлексінен тыс пайымдайды. 
Сондай-ақ ережелерге негізделген принцип құрастыруға тырысады. Ал моральдық таңдау 

жасау қоғам игілігі үшін өз үлесін қосуға бағытталған. Егер біреу ерекше шешім қабылдаса, 
ол ерекше проблемасы бар адам ретінде қарастырылады. Дегенмен шешім қабылдаушы 
өзінің жеке қажеттіліктерін де ескереді, яғни моральдық талғампаздық ортақ игілік үшін 
ешкімнің құрбан болмағанын сезінуден тұрады. Моральдық тұрғыда шешім қабылдау үшін 
уақыт пен күш керек. Өзге мәселе мұндай ұқыптылықты қажет етпейді. Бірақ осы деңгейге 
жеткен адам күрделі этикалық жағдайды тани алады. Ондай жағдайға тап болғанда ешкімнің 
зардап шекпегенін де назарда ұстайды. Моральдық қабілеттің маңызды аспектілерінің бірі – 
өз қателігін мойындау. Бұл – моральдық кемелдіктің белгісі. Сіздер осы кітаптағы шынайы 
оқиғаларды оқыған кезде этикалық дилеммаға тап болған жас мамандардың кейін өздерінің 
алғашқы жауаптарының аясынан шығып, барлық моральдық маңызы бар аспектілерді ескере 
бастайтынын көре аласыздар. Моральдық жағынан ойланып, шешім қабылдауда біздің 
жауапты болуымызды талап етеді және мұны жасай отырып, біз өз тәжірибемізді арттырамыз. 

Моральдық даму тәжірибесі

Сара енді ғана бакалавр дипломын алған, жұмысқа орналасқанша алып ұшқан шыдамсыз 
жас журналист болатын. Ол орта деңгейлі ақпараттық мекемеге тілші қызметіне орналасқаны 
үшін қуанышты еді. Ол бұл жұмысты және ондағы қызметкерлерді жақсы көрді. Тіпті Сара 
жұмысқа ерте келіп, кеш кететін еді. Ол өз қолындағы мүмкіндіктерге қатты елітетін. Оған 
сюжеттеріне кейіпкер болған адамдардың тағдыры қатты әсер етіп, оларға көмектесудің 
жолын табатын. Сара сөйтіп өзін мықты, намысқой, жаңа ортаға өзгерістер енгізе алатын адам 
ретінде сезінді. Ол менің редакцияда өткізген этикалық семинарыма қатысты. Осы семинарда 
ол өз оқиғасын айтып берген еді. Оның өтініші бойынша есімі өзгертіліп отыр. Сара басынан 
кешкендерін басқа адамдармен бөлісу мақсатында келген екен.

Жас тілшінің оқиғасы

Сараның айтуынша, жұмыс орны оның этикасын бағаламаған. Осы қызметке орналасу үшін 
басқа елді мекеннен көшіп келген ол жұмыста белгіленген уақыттан да ұзақ отыратын. Бұл 
қаладан ешкімді танымайтын. Қосымша жүктемеден қашпайтын Сара мектеп пен колледжде 
де сонысы үшін алғысқа бөленіп жүріпті. Бірақ жұмыс орнында бәрі басқаша болып шыққан. 
Осы семинарға келерден бір апта бұрын кәсіподақ төрағасы оған күніне 8 сағаттан артық жұмыс 
істеуге болмайтынын ескерткен. Бұл саясат Сараны таңғалдырады әрі әділетсіз болып көрінеді. 
Себебі ол жас тілші болғандықтан, жұмысын жақсы орындау үшін оған тәжірибелі маманға 
қарағанда көбірек уақыт қажет деген сенімде еді. Сондықтан тәжірибесі аз маман қосымша 
жұмыс уақыты үшін ақы сұрауды жөн көрмеген. Төраға: «Сіз отбасылы журналистерді жұрт 
алдында жаманатты етесіз», – десе, редактор: «Тілші емес, миссионер болу – редакциядан 
дос табудың жолы емес», – депті. Осылайша Сара өзінің қосымша күш-жігерінің бағаланбай, 
керісінше сынға ұшырағанына ренжіді, ызаланғаннан жүрегі ауырды. Оқиғаны соңына дейін 
жеткізгеннен ләззат алып жүргенде бұнысы қалайша қате болғаны? 

Моральдық даму мүмкіндіктері

Сара өз оқиғасымен бөлісе отырып, басқалар тарапынан аяушылық күткені көрініп тұрды. 
Бірақ топтағы тәжірибелі журналистер оған қолында билігі бар адамдардың артықшылықтары 
туралы айта бастады. Мен түскі астан кейін Сараның әріптестері айтқан пікірлерді ауыр 
қабылдамағанына көз жеткізгім келді. Бірақ Сара өзіне қатысты пікірлерге ренжімегенін, қайта 
дұрыс екенін, оған мотивация мен таңдау туралы көбірек ойлану керектігін айтты. Сараның 
оқиғасы моральдық дамудың мынадай аспектілерін көрсетеді:

1. Моральдық дамудың қандай сатысында болмасын бөгде ортаға түскен адамдардың 
көпшілігі этикалық анализдің қарапайым формасына жүгінуге бейім болады. Сара өз 
әріптестерімен жақсы қарым-қатынас орнатудың маңызды екенін, журналистер өз жұмыстары 
арқылы әлемді өзгерте алатынын білді. Бірақ өзін жаңа жұмыс орнында тәжірибесіз әрі 
оқшауланған адам ретінде сезініп, ол бұрынғы жұмыс істеу тәсілдеріне, қолдау табу үшін көп 
жұмыс істеген кездеріне жүгінді. Қосымша жұмыс істеп, әр тапсырманы ұзақ орындап, сюжет 
кейіпкерлерімен дос болды. Мектептегі кездері секілді жақсы жұмыс істегені үшін мақтау сөз 
естігісі келді.

 2. Сара өз дилеммасымен бөліскен кезде семинарға қатысушылар оның таңдауы туралы 
өзгелердің не ойлайтынын, не себепті күмәнданатынын пайымдауға кеңес берді. Оның 
мотивациясы мен интуициясы редакциядағы тәртіпке сай келмейтінін түсіндірді. 

3. Моральдық дамуды тек әрекетті емес, мотивацияны зерттеу арқылы да түсінуге болады. 
Басқаларға көмектесу – жақсы әрекет. 

Кәсіби медиа маманға айналу

Адамдар күрделі жағдайлар арқылы дамиды, өзгереді. Өздері тап болған жағдай арқылы 
кең ауқымда ойлауды үйреніп, кейбір философтар айтқан моральдық кемелділікке жетеді. 
Әрине, Сараның жаңа жұмыс орнында журналистік міндеттеріне байланысты басқалар одан не 
күтетінін білгісі келгені дұрыс. Медиа теоретиктер Билл Ковак пен Том Розенстиль былай дейді: 
«Журналистиканың негізгі міндеті – азаматтарға керек ақпаратты жеткізу».

Журналистің міндеті – ақпарат берген кезде оның салдарын түсіндіре білу. Мысалы, 
азаматтар сайлауға түсіп жатқан тұлғалардың біріне қызметін асыра пайдаланғаны үшін 
қылмыстық айып тағылғанын білуі тиіс. Ақпараттың бұл түрі адамға маңызды таңдау жасауға 
көмектеседі. Бір адамның оқиғасын үлкен проблема ретінде көрсету қоғам назарын жүйелі 
проблемадан басқа жаққа бұрады. Уақытша көмек үйсіз адамға уақытша ғана азық болуы 
мүмкін. Бірақ аудиторияға адамдардың неліктен үйсіз жүргенін, бұл мәселені қалай шешуге 
болатынын көрсету жұмысқа орналасу мүмкіндіктерін білуге, басқа да құқықтарын қорғауға 
септігін тигізе алады. 

Сара дилеммасының шешімі

Сара қоғамды өзгерткісі келгендіктен журналист болды. Бірақ кәсіподақ төрағасы, 
редактор, семинардағы мамандар оған жалғыз өзі тиімді жұмыс істей алмайтынын көрсетті. 
Ол айналасына тек өз көзқарасымен қарағанда жеңіл жұмыс істеді. Ал редакциядағы 
әріптестерінің мүмкіндіктерімен, қоғаммен санасуға тура келгенде, таңдау күрделене түсті. 
Оған жеке адам туралы жазу ұнайтын. Редакторының үлкен әлеуметтік проблемаларды жеке 
адамдар арқылы көрсете білудің маңызды екені туралы пікірімен толықтай келісетін. Сөйтіп 
ол жеке қажеттіліктерді өтеу қоғамды өзгертуге мүмкіндік бермейтінін түсінді. Сара әйелдер 
үйінде жұмыс істегісі келді және сол жерге ерікті болып орналасты. Сара тек өзін ғана ойлап, 
басқалармен бәсекелесуді қойды. Оның орнына әріптестерімен қоян-қолтық жұмыс істей 
бастады. Олар кейін Сараның жақын адамдарына айналды. Бірлескен тәжірибе мен өзара 
қолдау арқылы олар моральдық дамуға, қазіргіден де жақсы адамға айналуға тырысты.            

Жаттығу: моральдық дамуға ұмтылу

Моральдық шешім қабылдау қабілетін күшейтудің көп жолдары бар. Олардың ішінде мына 
үшеуіне жүгініп көруге болады:

1. Өзіңіз жақында ғана жасаған этикалық таңдауыңызды ойлап көріңіз. Оның зиян 
шектірмейтін немесе жақсы нәрсеге жетелейтін қандай терминдері мен нұсқалары бар? 

2. Өзіңіздің моральдық талғампаздығыңыздың эволюциясына назар аударыңыз. Уақыт 
өте келе сіздің пайымдарыңыздың қалай өзгергені туралы ойланыңыз. 

3. Сұхбат алу үшін бір адам табыңыз. Басқаларға деген көзқарасы мен әрекеті қатты әсер 
еткен айналаңыздағы әріптестеріңіз бен менеджерлерге назар аударыңыз. Солардың бірін 
кездесуге шақырып, өз ойыңызды айтыңыз.

Келесі дәрістерде сіздер бұқаралық ақпарат құралдары саласындағы жас мамандардың 
дилеммалары туралы біле аласыздар. Олардың таңдауын көре отырып, өздеріңіздің не 
істейтіндеріңіз туралы да ойланыңыздар. 

Өзіндік жұмыстар тапсырмалары

1. Моральдық тұрғыда жетілген кәсіби медиа маман жайлы сипаттама беріңіз.
2. Моральдық даму теориясын сипаттаңыз. 
3. Моральдық дамудың бастапқы сатысына шолу жасаңыз.  
4. Моральдық дамудың қарапайым сатысын сипаттаңыз. 
5. Моральдық дамудың соңғы сатысы туралы не айтасыз?
6. Моральдық даму тәжірибесіне шолу жасаңыз.
7. Жас тілшінің оқиғасы туралы кейстер дайындаңыз.
8. Кәсіби медиа маманның веб-күнделігін жасаңыз.

Бақылау жұмыстары

1. Моральдық даму теориясындағы тұлғалар жайлы не айтасыз? 
2. Моральдық даму мүмкіндіктері жайлы көзқарасыңыз қандай?
3. Кәсіби медиа маманға айналу үшін не істеу керек? 
4. Сара дилеммасының шешімі туралы көзқарасыңыз қандай?
5. Моральдық дамуға ұмтылу үшін не істеу керек?
6. Ү. Уайдиннің «Әдеп әлемі» кітабы бойынша этикалық сұрақтарға көзқарасыңыз қандай? 
7. Т. Қожакеевтің «Жас тілшілер серігі» кітабындағы моральдық жауапкершілік туралы 

ойларына шолу жасаңыз. 

